
	Манай айлын Жагай өвөө, Улааншандын хоолой орж, нутаг үзэж ирээд маргааш нь нүүх суух яриа дэгдээж эхлэв.

	— Тэнд ногоон сөлтэй, хэнз таанатай, худаг устай ёстой л нэг жаргалын орон байна гэж Жагай өвөө шүлс залгин магтаад одоо тийшээ отор хийнэ. Тэмээ малаа ойртуул! Бушуу хөдөлцгөө! гэж биднийг шавдан шагалзуулав. 

	— Хоёр өртөө гаруй газар нүүнэ гэдэг чинь ямар лай вэ? Тэгээд бас нэг муу худаг бараадаж отор хийнэ гэнэ шүү. Энэ өвгөний үгэнд орвол сүйрнэ шүү та минь! гэлцэн манай суурийнхан түүний нь сөргөж эхэллээ.

	— Өвөө минь та юу бодож байна аа! Нялх нялзрай хүүхэдтэй, танаас эхлээд хөгшин хөвөө хүнтэй, ийм суурь эл хуль говьд очиж буучхаад, хэн нэг нь өвдөж зовдог, ус ундгүй болдог, бас удахгүй өргөн айлсалт болох гэж байдаг, тэгээд сүүлд нь яршиг түвэг болбол хамаг буруу нь тан дээр оногдох юм биш биз дээ? гэж манай Дулмаа ч хүртэл өвөөдөө үг хаяж үзсэнд Жагай өвөө бүүр зэвүү нь хүрсэн бололтой соёо сахлаа байн байн имэрч:

	— Чи юу яриад байна аа, Дулмаа минь! Би чамайг нялзрай байхад бишгүй л отор хийж явлаа. Та нарт би бөөн олз өгөх гэж байхад дургүйцнэ гэнэ шүү! Юуны чинь өргөн айлсалт! Чамд тийм хэрэгтэй юм бол эндээ үлд! Би Дондогийгоо аваад малаа туугаад явлаа… гэж Жагай өвөө зүтгэсэн чигээрээ зүтгэж билээ. Тэгэхлээр нь би ч гэсэн мөчөөгөө өгөхгүй санаатай: 

	— Дэмий байх аа өвөө минь! Манайхны мал ямар говьд байж үзсэн биш, уулын борог зулгааж задгай ус бараадаж сурсан хойно, говьд очоод идээшихгүй байлгүй… гэсэнд Жагай өвөө бүр хөх инээд нь хүрсэн бололтой намайг сургаж гардаг байна шүү.

	— Чи суурийн ахлагч юм бол отор яаж хийдгийг надаас сурч ав хө! Отор хийнэ гэдэг чинь бууц солихын нэр биш, сөл хөөж малаа таргалуулахын нэр. Говь хангай хослон нутаглахад малд хур тарга тогтдог гэж хууччуул сургадаг байлаа. Тэгээд л би та нар шиг залуу байхдаа Улааншандын хоолой байтугай түүнээс хол отор хийж байлаа. Заримаа хов хоосон цөлд буучхаад тэр дороо худаг гаргаад малаа усалчихдаг удаа ч олон байсан. Тэгэхэд та нар хүний бэлэн гаргачихсан худгаас малаа услахад дургүйцнэ гэнэ ээ. Тэгж ярихгүй ээ хө. Манай Дондог та 2 намайг амьд дээр отор нүүдэл хийхийг сурч ав… гэх зэргээр яриад үг дуугүй тийшээ нүүнэ гэж Жагай өвөө намайг шууд тулгаж билээ.

	Жагай өвөөгийн ингэж зүтгэдэг ч зөв юм аа. Хүү нь өнгөрсөн жил манай суурьт илгээлтээр ирсэн болохоор л тэгж байгаа юм. Бид сум бригадаасаа тасраад тийшээ юу хайж явах юм билээ. Жагаа өвөө Дондогийгоо дагуулаад хэн нэгтэй нь тийшээ явбал яваг. Би ч хувьдаа малаа тасалж авч үлдэнэ гэж манай Дулмаа шууд зөрж эхэлдэг байна. 

	Тэгээд энэ маргаан яагаад ч юм бэ бригадын даргын сонорт хүрчихжээ. Тэр нь ёстой л бригадын даргын загатнасан газарт нь маажсан шиг болж, биднийг одоохон тийшээ нүү, Жагаа өвөөг дагаад оторт гарцгаа! Манай бригадынхан шиг оторт гарж үзээгүй улсуудад анхны нь хаалгыг нээгээд өгөөч… гэж биднийгээ шаардах боллоо.

	Ингээд л бид Улааншандын хоолой руу отор хийхээр шийдлээ.

	 

	 

	Үүр цүүрээр ачаалсан тэмээний ачаа, бага үд өнгөрөхөд, нутгийн уулсыг ардаа орхин их говийн барааг алсад ширтсээр алхуулна. Уулын дагтаршсан бэлчээрээс сая нэг холдсон хонин сүрэг бүхнийг сонирхсон бололтой талын дээгүүр урагшилна. Тэртээ тэнд алсын цэнхэр уулс сүүмэлзэн, униар татсан хөх манангийн дунд өргөн их говь зүүрмэглэх адил дүнсийн харагдана. Мянга гаруй хоньтой, гурван өрх айл арван хэдэн тэмээ ачаалан, бас сул тэмээ нэлээдийг тууж ажлын оторт замнах нь бараа сүр ихтэй аж. 

	Отрын цувааны хошуучид том улаан бууран тэмээн дээр хоёр тоотонтой ус ганзагалсан Жагай өвөө, хонь мал туух, ачаа хөтлөх, нааш цааш сэлгэхийг хүртэл зааварлан, байдалд нийлүүлэх адил үе үе хөөглөсөөр алхуулах нь энэ аяны эзэн хаан би мөн гэсэн шиг сонин сүртэй харагдана.

	— Хүүхээд аяархан аяархан, битгий яар! Хөөг хөөг гэж Жагай өвөө паргиа том дуугаар сануулан хэлээд, амь мэт хайрланхан яваа тоотонтой усаа наранд халчих магадгүй хэмээн дээлээ тайлж бүтээгээд, түрүүнээсээ гаанс тамхиа нэрэх зуур, чалхгүй хөх нүдээ онийлгон алс ширтээд:

	— Харав уу тэр хөх уулыг! Түүний хормой түшихэд Шар Довын худаг гэж бий. Түүнээс цааш бас нэг яваад Улааншандын хоолой хүрнэ дээ. Урьдынхаараа бол юу ч үгүй газардсан даа… гэж хэлээд тэр зүг гаансаа доёийлгон заана.

	Тэгэхэд нь манай сургуулийнхны зарим нь сонирхох гайхан зэрэгцэх адил тэр лүү саравчлан хараад “Пөөх ямар хол юм бэ? Яаж тэнд хүрнэ ээ’’ гэлцэн дуу алдана. Манай суурийнханд ингэж хол отор хийсэн нэг ч үгүй. Голцуу ууланд зусаад намар нь уулын бэл түшиж задгай устай булаг шанданд бууж намарждаг байсан болохоор энэ аяныг төдий л их ойшоосон шинжгүй. “Удахгүй сөл тасарна. Буцаад л нүүнэ. Энэ намрыг нүүсээр байгаад барах нь дээ. Энэ ч базаах юм биш дэг ээ…’’ гэж би ч бас бодож л байсан. Үнэндээ говь гэдгийг хэн маань ч ойлгохгүй байлаа. Говьд л хамаг муу ад шүглэсэн байдаг мэтээр хүмүүс ярьдаг болохоор тэр юм уу, нүд алдам тэр говийг хараад манайхан баахан зүрхшээсэн бололтой дуу шуугүй болцгоолоо. Тэгэх тусам хонь мал, ачаатай тэмээд урагшаа шуурхай алхалж, ногоон таана хомхойрон үмхэлнэ. 

	Урагшлах бүр униар татсан говь халуун уураар төөнөх адил бүгчим болж, толгой дээрээс нар хайргүй шарж эхлэв. 

	— Одоо үдлэх юм биш үү өвөө! гэхэд 

	— Болоогүй ээ! Жаахан явна. Шар Довын худгаас шөнө малаа услахаар тааруулж очно гэж хэлээд Жагаа өвөө цааш алхуулна. 

	— Заавал шөнө болохоор малаа услах гэнэ шүү! Ямар яршигтай юм бэ? гэхэд 

	— Энэ бол говийнхны заншил гэж Жагай өвөө хэллээ. 

	— Бүр ч балай юм болох нь дээ та минь, зүгээр тэр Шар Довын худаг дээр чинь хэд хоносон болоод буцвал яана даа? гэж үглэн тавилаа. 

	— Тэгэхгүй ээ. Юун төлөө отор билээ, их говийн гүнд нь орж бууна гэж Жагай өвөө өнөөх л зүтгэсэн хэвээр. Ингээд л Жагай өвөөгийн аманд багтаж, говийн цаана говь, уулын цаана уул гатлан, зуур хонож хээр, хээр үдэлж явсаар арайхийж хүссэн нутаг Улааншандын хоолой орж буулаа. 

	 

	Говь гэмээ нь ёстой говь юм аа. Жагай өвөө огт эндүүрсэнгүй. Намар болоход ууланд цэвдэг сэтгэл хурж, говь баяр цэнгэл эхэлдэг гэж Жагай өвөөгийн хэлсэн үг үнэн бололтой. Хөмүүл таана цэцэглэж, агь гангын үнэр ханхалсан зэлүүд тал дээр ачаагаа буулган гэрээ барьж эхлэх нь тэр. Ууланд байхдаа үстэй дээл өмсөх нь холгүй байсан бол дан цамц ч тээр болмоор дулаахан болоод толгой дээгүүр царцаа нисэж, хөлийн доор хонин гүрвэл гүйлдэх нь зун цагийг санагдуулна. Гэлээ ч гэсэн хааш хаашаа гурван өртөө эв эзгүй нутаг ирж бууна гэдэг бол гайхмаар, эсхүл аймаар санагдаж билээ.

	— Энд ер нь айл амьтан огт байхгүй юу Өвөө? гэж асуусанд:

	— Байж болох юм аа. Яагаад гэвэл энэ тэмээг харав уу? гэж Жагай өвөө эргэн тойрныг ажиглан харна. Гэтэл тэртээ гүвэн дээгүүр тэмээ унасан хүн жирийлгэж айсуй. “Энэ чинь юу билээ? Огт хүн амьтангүй гэсэн маань худал болох нь” гэж цөм тэр лүү ширтэн харна. 

	Удсангүй өнөө хүн манайхан дээр хүрээд ирлээ шүү. Ажиглавал сугсалзсан улаан тэмээн дээрээс ногоон торгон дээлтэй хүүхэн бууж харагдана.

	— Яадаг билээ! Гэр бараагаа барьж дуусаагүй байдаг. Энэ цөл говьд ийм ганган хүүхэн хаанаас гараад ирэх нь тэр вэ. Нөгөө лусын дагина нь биш байгаа даа гэж манай Дулмаа надаас гайхан асууж билээ.

	Тэр хүүхэн ногоон торгон дээл дээр шар дурдан бүс жавхайтал ороож, улаан сэвэн алчуур толгойдоо зангидан, савхин гутал өмссөн агаад улаа бутарсан ягаан царайд нь баясгалан тодорчээ. Тэгээд тэр тэмээн дээрх богцноосоо домботой халуун цай, тэмээний ааруул, хайлсан тос тэргүүтнийг гарган биднийг дайлж гарлаа.

	— Сайн нүүж ирцгээв үү! Ах нар минь цай ууцгаа! Та нарын ирж явахыг хараад миний баярласныг яана гэхэд нь:

	— Танайх хаана байна? гэж Жагай өвөө олзуурхсан байдалтай асуусанд

	— Манайх мөн энэ саахалтын газар, тэр элсэн бөөргийн цаана гэж заалаа. 

	— Нэр хэн билээ? 

	— Гоогормаа!

	— Танай суурийнхан олуулаа юу?

	— Би аавтайгаа хоёулхнаа оторт гарсан л даа.

	— Олон тэмээтэй юу?

	— Зургаан зуухан тэмээтэй гэж Гоогормаа товчхон хариуллаа. 

	Тэгэхэд нь Жагай өвгөн гайхсан байдалтай толгой сэжлэн, манай суурийнхан тавуулаа тэгээд нэг хүнд хоёр зуухан хонь оногддог мөртөө энэ хүртэл отор хийхдээ дургүй байсныг  нь яана даа. Энэ охиноос ичээсэй билээ… гэж бодсон бололтой.

	— За ямар байна? Та нар харцгаа, Дондоог чи энэ Гоогормаатай зэрэгцэж чадах уу? гэж асуулаа. Дондогийн нүүр улайж, Гоогормаа ч ичингүйрэн доош харлаа. Гоогормаагийн авчирсан цайг ууж ханаад бид гэрээ барьж бараа хогшлоо янзлан хурааж эхлэхэд Гоогормаа гэр барилцан туслалаа.

	Тэр үнэхээр ажилд гавшгай, зориг самбаатай эрмэг чадалтайгаараа манай Дондогоос нэг дахин илүү юм шиг харагдаж байлаа. Тэгээд л бид Гоогормаатай танилцлаа. Бид гурван өртөө газраас нүүж ирсэн бол Гоогормаа зургаан өртөө газраас нүүж иржээ. Бид тавуулаа мянган хонинд эзэн болдог бол Гоогормаа мянган тэмээний даамал хүн гэнэ. Гоогормаа бас Баянцагаан сумын аварга тэмээчин цолтой хүн байлаа. Манай Дондог өнгөрсөн жил илгээлтээр ирсэн бол, Гоогормаа гурван жилийн өмнө 8-р анги төгсөөд илгээлтээр тэмээчин болж гараад мандаж яваа охин байлаа. 

	— За одоо хонио услах юм сан, нөгөө худаг чинь хаа байна аа? гэж хэн нэг нь асуухад Гоогормаа инээмсэглэн, бас биднийг шоолсон маягтай,

	— Ээ чааваас одоо болтол худгаа үзээгүй байдаг гэнэ шүү? Манай говийнхны амьдрал нь худаг шүү дээ гэхэд,

	— Худгаас мал услах хэцүү биз? гэж түүнээс Дондог маань асуулаа. 

	— Чи надтай хамт очиж үз л дээ. Би өнөө тэмээгээ услахдаа танай хонийг услаад өгөмз гайгүй! гэж хэлэнгүүт Гоогормаа Дондогийг дагуулан мордлоо. Үнэндээ Гоогормаа бидэнд туслаагүй сэн бол манайхан тэр өдөр хонио усалж чадахгүй байлаа. Яагаад гэвэл худгийн эргүүлэг нь даанч чанга учир гараар дийлэх аргагүй, тэмээ оруулъя гэтэл манайхны тэмээ үргээд ойртдоггүй. Гэтэл Гоогормаагийн худгийн улаан гэдэг онцгой сургуультай тэмээ бидэнд тус боллоо. Гоогормаа тэр тэмээгээ худгийн эргүүлэгт оруулаад хөж гэхийн хамт тэр нь худаг тойрон мөнхийн хөдөлгүүр мэт өөрөө зүтгэн эргэлдэх аж. Дараа нь Гоогормаа манай нэг тэмээг яг тийм болгон сургаж өглөө. Одоо ч гэсэн түүнийг Гоогормаагийн улаан гэж нэрлэдэг юм. Түүгээр ч барахгүй Гоогормаа бидэнд олон шинэ юм зааж, говьд мал маллах арга ухааныг хэлж өгдөг байлаа. Түүний нь мэдээд манай Жагай өвөө биднийг улам цаашлуулж ярихдаа:

	— Гоогормаа минь эдэнд сайн багшилж үзээрэй. Наадуул чинь чиний бүснээс чирэгдэх вий гэж арга барагдуулдаг сан. Манай суурийнхан цөм Гоогормаа шиг ажилсаг байсан бол хонио аль хэдийн хоёр мянгад хүргэчихмээр санагддаг байж билээ. Удсангүй Гоогормаагийнх манайхантай айлсан буулаа. Гоогормаагийн аав Бат хөгшин Жагай өвөө хоёр хэзээний танил бололцон хуурч хөөрч шатар тоглоно. Гоогормаа үүр шөнийн заагаар босож тэмээгээ бэлчээн явна. Тэр тэмээгээ яг хонь шиг өдөржин хариулна. Гоогормаагийн шилбүүрийн дуу тасхийн дуугарч, нарийхан жингэнэсэн чимээгээр гууглах нь холын холд сонсогдоно. Гоогормаагийн захиргаанаас дур мэдэн салж явах тийм зоригтой тэмээ эднийд огт байсангүй. 

	Манай суурийнхны хэдэн тэмээг нутгийнхан тун задарсан тэмээ гэж гайхдаг агаад би ч түүнийг хайх гэж гурван сар ажлаа үрдэг байсан бол одоо энэ хэдэн тэмээ маань Гоогормаагийн захиргаанд өөрийн эрхгүй орсон бололтой. Тэгээд бид нэг өдөр ингэж ярилцлаа… Бид адилхан залуучууд байж, юугаараа Гоогормаагаас хоцрох юм бэ? гэж ярилцлаа. Тэгээд л маргааш өдрөөс нь эхлэн үүрийн торон жирэнгээр хонио бэлчээдэг боллоо. Бас шөнө дүлээр хонио усалдаг болж сурлаа. Гоогормаа өдөр бүр тэмээнд явахдаа ном өвөртлөн гарч өдөрт явахдаа номын хуудаснаас нэг шинэ зүйл сурч, бас радио хүлээн авагчаар нэг шинэ мэдээ сонсож ирдэг байсан бол манайхан мөн тэгж ажилладаг боллоо. Манай Дулмаа ч гэсэн мөчөөгөө тавьсангүй. Өглөө эрт босож хөдлөх дургүй байсан хүн маань мөн л үүр цүүрээр хониндоо явдаг болж, намар орой болсон хойно ногоон сөл хөөж мал тарга хүч авч өнгө царай орж байгаад урамшин баярлах бололтой. Байсхийгээд л тэр

	— Говьд сайхан байсан биз Та нар анхандаа юу гэж дургүйцээд байлаа гэж асуух нь тэр.

	Үнэндээ сайхан байлаа. Өдий үед биднээс өөр ногоо идэж байгаа суурь дэлхий дээр байгаа болов уу гэж бодогддог сон. 

	Намар орой болж алсын уулын сэрвээнд цас дүнхийж харагдана.

	Тэгэхэд говьд дөнгөж сөл шарлан, малын ид тарганы үе эхлэх нь гайхалтай санагдана.

	Би тун тэссэнгүй нэг өдөр, морь барьж унаанд зүүн уулын зүг харайлгав. Ууланд гарч хэдэн адуугаа тууж авчраад дөрвөн унагаа зэллэж гарлаа. Мал маллаж байгаагийн хэрэг юу билээ. Говийн наранд ээж, айраг ууж үзье байз гэж бодогдлоо. Манайхан ч дуртай байна. Гоогормаа ч бас нутаг руугаа эргэн шогшуулж хэдэн ботготой ингэ тууж ирээд уяж авлаа. Удсангүй бид айраг цагаагаар бялхаж гарлаа. Жагай өвөө Бат хөгшин хоёр говийн таанын шар айраг уусхийн, наранд ээн насныхаа жаргалыг эдэлж байх шиг санагдана. Манайхны мал говьд орж ирээд нэг сарын тарга хүч нэмлээ. Гоогормаа манай Дулмаа хоёр л говийн хоёрхон дагинас болсон учир хойно бидэнд айраг цагаагаа барьж сайн сайхнаа биндэрлэн харуулах дуртай байлаа. Манай Дондог ч гэсэн Гоогормаатай тун ойрхон болоод явчихлаа. Ер нь тэгээд Гоогормаагийнх энд байгаагүй сэн бол бид говийн амтыг таньж чадалгүй хэд хоноод нүүх байсан байх гэж би боддог сон.

	Отрын олз жар гаруй хоног үргэлжилж юм бүхэн сайн сайхнаар дууслаа. Намар цаг говь нутаг үнэхээр сайхан юм гэж манайхан ойлгов бололтой. Тийм байтал урьд нь яагаад энд отор хийдэггүй байв аа гэж эргэн санахад хүрлээ. Энэ асуулт бас Гоогормаатай холбоотой аж. Хэдэн зуун жил эзэмшигдээгүй зэлүүд сайхан бэлчээр нутаг үлдсэнийг мэдээд Гоогормаа усныханд захиалга өгсөн юм байжээ. Худгийнхан хэдэн арван удаа өрмийн хайгуул хийсний эцэст энэ худгийг гаргаснаар Улааншандын хоолойд нутаг тавьж гурван сумын дунд сонирхол татсан Гоогормаагийн отор гэж нэртэй болсон нь энэ байжээ.

	Тэгээд энд ирсэн хамгийн анхны оторчид нь Гоогормаа бид хоёрын суурь, хоёр сумын хязгаараас нийлсэн айлссан нь энэ байлаа. Гэвч энд өвөлжих арга нэгэнт байсангүй хойно яая гэхэв. Намар болохоор нүүдлийн шувуу нутаг буцдагийн адил зул сар эхлэхийн өмнө нутаг ус өвөлжөө бууцандаа нүүх болов. Бид анхандаа говь гэдгийг тамын орон шиг үзэж байсан бол одоо ирэх жил эртхэн нүүж ирнэ гэдэг итгэл бидний санаанд үлдлээ.

	Нэгэн өглөө Гоогормаагийн, манайхан зэрэг ачаалаад хөдлөхөөр боллоо. Сайхан танилцсан Гоогормаагаасаа хэн маань ч салах дургүй байлаа. Гоогормаа манай суурийнханд сайхан үлгэр жишээ үзүүлж их юм сургасан болохоор би ч гэсэн болдог сон бол Гоогормаагаа аваад нүүмээр санагдлаа. Гэтэл Дондог маань нэг л биш ээ. Гоогормаа ч гэсэн Дондогоос нүд далдлан холдоход хэцүү байгаа бололтой харагдана. Бид өгөөмөр сайхан говьдоо яаж дуртай болсон шиг Дондог маань Гоогормаад сэтгэлтэй болчихжээ гэж сая гүйцэт мэдлээ. Гэтэл Жагай өвөө Гоогормааг дуудаж ирүүлээд:

	— Чи ёстой говийн сайхан Гоогормаа юм аа! Ингэхлээр манай Дондог танайхыг хаа буух гэсэн газар чинь нүүлгэж суулгаад буцаг. Ирэх жил би та хоёрын хуримыг энд хийх болно гэж түүний чихэнд сэмхэн хэлээд Гоогормааг үнсэн таалж билээ.

	Манайхны отор хийсэн энэ олз нутгийнханд гайхагдан магтагдлаа. Үнэхээр ч хойтон жил нь Гоогормаагийн манай хоёр хүссэнчлэн айл бууж Дондог Гоогормаа хоёрынхоо хуримыг хийсэн билээ. Түүнээс хойш манай бригадынхан Улааншандын хоолой руу отор хийх болж, намар цагийн баян ганган говийн шимийг амсан, залуучууд нь говийн сайхан Гоогормааг үзээд ‘’Пээ тэр жил говь руу отор хийх минь яалаа’’ гэж амаа барин гасалдаг болж билээ. Манай Дондог тэр цагаас хойш говийн тэмээчин болж Гоогормаатайгаа хоёулаа Баянцагаан сумын алдартан болсныг өгүүлэхийн хэрэг юу билээ. 

	Манай бригадын хол нутгийн бэр Гоогормаа үнэхээр говийн сайхан Гоогормаа нэрдээ зохицсон гуа үзэсгэлэнт охин боловч тэр төрсөн говьдоо хайртайн учир тэндээ нутаглахаас аргагүй. Тэгээд манайхан Гоогормаагийн тухай нэг дуу зохиож дуулсан нь ерийн хэрэг биш гэж би одоо ч бодсоор явдаг.

	 

	Зургаан зуун тэмээ нь

	Зургийн хуар шиг гоёхон

	Зул цэцгэн Гоогормаа нь

	Зуны говьдоо чимэг дээ.

	 

	Мянган улаан тэмээ нь

	Манантай говьдоо гоёхон

	Маргад эрдэнийн Гоогормаа нь

	Манай нутгийн чимэг дээ.

	 

	гэж дуулдгийг говийн алдартны тухай дуу биш гэх үү! Манай Жагаа өвөө хүртэл энэ дууг сонсоод,

	— За тэр манай Гоогормаа дуунд гарчихаа биз! Тэгэх ёстой! Та нар түүнээс сур! Ажил хөдөлмөрийг ч ёстой үзүүлж өгнө дөө! гэж магтан ярьсаар сууна. 

